
PALABRA ESPIRAL 

 Na nosa literatura, o nome de Xavier Seoane vai ligado a poemarios como A caluga do 

paxaro ou Eu oín tamén as voces do orvallo -por citar o primeiro e o último- pero tamén a 

iniciativas culturais de diverso signo tal o grupo poético coruñés “De amor e desamor”, a revista 

Luzes de Galiza ou a poesía visual. No terreo da prosa, deu ó prelo unha novela (Ábrelle a 

porta ao mar) e varias obras de estudio e ensaio como o volume que nos ofrece agora, O sol 

de Homero (Unha defensa da poesía), unha reflexión, profunda e moi documentada, sobre o 

feito poético, a función do poeta na sociedade, a importancia da poesía no momento actual e 

todos os factores que inflúen na súa creación. Con todo, a profusa erudición que amosa o autor 

non lle impide enunciar os contidos cunha sinxeleza diáfana e unha linguaxe clara e límpida 

que axuda a desenvolver o tema nos distintos capítulos -sempre moi breves- en que se 

estructura o volume. Varias son as ideas que se van engranando con orde para facilitarnos 

unha mellor comprensión do poético e os mecanismos que o rexen. Neste proceso é 

fundamental o aporte dos grandes poetas universais, a súa obra, o exemplo vital e, sobre todo, 

o pensamento de todos os iluminados polo “sol de Homero” que seguen o ronsel do primeiro 

gran poeta da historia. Así, Xavier Seoane alicerza unha teoría sólida co apoio dos versos de 

Pessoa, Baudelaire, Novoneyra, Paul Celan, Rimbaud, Kavafis, Mallarmé, Lucrecio, Juan 

Ramón Jiménez e tantos outros que marcaron os camiños da arte poética ó longo do tempo. 

Son estas presencias as que aportan distintos puntos de vista e axudan a fundamentar a 

defensa da poesía que Seoane leva a cabo. Así, unha parte fundamental do libro dedícase a 

soster a necesidade actual da poesía como arte que aposta pola duración e garda o sentido da 

vida e a eternidade. O seu carácter de producto social, influído polo momento histórico, político, 

económico e científico é estudiado con detalle, o mesmo que as relacións entre poesía e 

filosofía ou relixión. Explícase así a evolución que sofre a figura do poeta de visionario a 

maldito, de tolo a lúcido, de augur a medium que resgata á realidade da súa latencia e a verque 

no poema para propagala. Mais, sobre calquera outra, reclámase a condición de cidadán 

común para o poeta que se sente, ás veces guía do seu grupo social e, outras, se desvencella 

del. Non falta o achegamento ás fontes da poesía, á inspiración e á figura da musa -

fundamental para algúns autores e inexistente para outros- así como a súa conexión coas 

substancias psicotrópicas que liberan do filtro excesivo da razón. Os desexos do poeta por 

comunicar á obra un hálito de perdurabilidade enfróntanse coa dobre faz que implica a creación 

do verso: a felicidade de xerar unha nova creatura e a ameaza dun posible fracaso. Todos 

estes vimbios forman O sol de Homero onde se trata da poesía, de como e quen escribe os 

poemas, e de cales son as circunstancias en que estes se xeran. É dicir, da palabra poética 

que se expande e abre ó mundo para logo concentrarse de novo no seu núcleo primixenio pois 

“Os camiños da inspiración, da creación poética, non son lineais. A súa condición é a 

oblicuidade, o zigzag, a espiral”. Eis o único xeito de elevarnos de nós mesmos, gracias á 

palabra espiral. 

